
ДИШАГЬЛИЙИН КЬ И CM AT НА К А Й
мяъли
Аьхирки табасаран поэзияйихъ юк1в хъайидарихьна Зумруд Ханмягьмадовайин шиърарин сабпй китаб хъубкьну. Хъа диди ккадапIнайи рякъ гьякьикьатдиъра бицIиб дар: му гьварч тешкил апIурайи бязи шиърар автори гьеле сумчIурпи йисарин аьхирариъ яратмиш дапIнайидар ву...
Мялум вуйибси, вахтна кьисмат ва кьисматна вахт саб-сабдилан асиллу шулайидар дар. 3. Ханмягьмадовайин шйърарин сабпи китаб урхрударихьна гьамкьан вахтналан гъюбра, белки, дидин кьисматналан асиллу шуладаршул. Белки, дидин кьисмат ухьлан, инсанарилан, асиллу гъабхьуншул. Хъа ухьу, гьяйифки, гьарган ва гьарсарихьна сабси ва вахтниинди янашмишра шулдархьа. Ухьу, инсанар, себеб шули, гизаф ляхнар чан вахтниинди тамам шуладар. Хъа гьарсаб ляхниз чан вахтнан рангар ва лишнар айиб ву. Гьаму китабдиз гьварч дапIнайи шиъраризра чпин вахтнан лишнар хас шулайиб, дурар урхуз хъюгъюбси мялум шулахьуз. Гьаддиз гъи дурарин бязи лишнар ва рангар аьжайибдира дейрехьди ва дярякъди гъудрузур. Дурарийъ ихь поэзияйиъ риторикайи агъавал алIурайи деврин лишнарра дюшюш шула... Дурар чан вахтнан лишнар ву. Ва гьаму китаб гъи ваъ, хъа сад къад сумчIур йис мидиз улихьна ададабгъубра вахтнан улихь ихь, инсанарин, багъри литературайихъди аьлакьалу вуйи ксарин, тахсирра вушул...
Ав, белки, гьацира вушул. Хъа гъи ухьу ихь улихь хьайи китабйаз дикъат тувурхьа. Шиърар урхури, ихь уларихь дидин лирикайин кIулин игит вуйи дагълу дишагьли, дугъан рякъбар, гьиссар, гъайгъушнар дийигъура. Хъа дагълу дишагьлийин кьисмат, гьелбет, гьарган сабсибра гъабхьундар. Ва гьаддиз 3.Ханмягьмадовайин «Нурарин къир» китаб дишагьлийин кьисматна-
кан вуйи мяълисира ебхьура. Ва думу мяълийиъ дидин авторна аьдати дагълу дншагьли сар-сарихьан жара
апIубра гъулай дар, дурарин кьисматариз сабсдар лишнар гизаф хас ву.
Амма му китабдин авторин кьисматназ чазтIан хас дару лишнар адар кIурайи гафра дар. Дурар шиърар гъурху гьарсариз чаз ашкар хьиди. Хъа гьар фици-вушра дурарикан бязидар магьа гьамцдарра ву.
Зумруд Ханмягьмадова Хив райондин Гъвандккарин гъулаъ бабкан гъахьну. Табасаран дишагьлийирикан сарпирди  (гьаму  гаф   дугъан  кьисматназ гизаф хас шула)  заан тягьсил гъадабгъну – хьуцIурпи йисари Дагъустандин пединститут ккудубкIу дугъкан ихь халкьдин сарпи мялим дишагьли шулу. Дугъу Хиварин кья-лан мектебдиъ, хъасин къанна хьуд йислан артухъ Дербентдин педучилишейиъ математикайинна физикайин мялимди ляхин гъапIну.
Гьадму саб вахтна 3. Ханмягьмадова табасаран ди~ шагьлийирикан сарпирди шиърарра дикIуз хъюгъюр ву. Думу, эгер жарадиси кIуруси гъабхьиш, багъри ли-тературайиъ сарпи шаир дишагьлира ву.
Гьамусяаьт Зумруд Ханмягьмадова лайикьлу пенсияйиъ а. Амма дугъу шиърар дикIуб давам anlypa. Гьа-мусдиз дугъан эсерар сабшвнубан гьеле ягъчIвурпи йисарилан альманахариъ, «Табасарандин нурар» ва «Октябрин акв» газетариъ, «Дагъустан дишагьли» журналиъ, «Литературайин Табасаран» альманахдиъ чап дапIна. Хъа дугъан шиърарин варитIан аьхю гъварч I986-пи йисан удубчIвнайи табасаран шаирарин сатIиди вуйи «Бахтлу рякъ» кIуру китабдиъ тувна.
Хъа гьаму «Нурарин къирнакк» Зумруд Ханмягьма-довайин вахт ва кьисмат сатIи духьна. Ва дурари китаб урхрударихьди чпин вахтнакан ва кьисматнакан фикир апIуз гъитрубдиин инанмиш вуза.
Ш.
ШАГЬМАРДАНОВ.
КЪИР
Нагагь дупну узхьан шуйишки убхуз, Къир убхрийза ригъдин нураркан,
Шубарихъ хъа гьадму гъубху къир хъабхьуз, 
Лап бахтавар ишри дупну дураркан.
Дифаригъян лизи мурслар гъядягъну, 
Дурарикан къирик кюкйир каърийза. 
Мурадарихъ гьарсар инсан чан хьуркьну 
Пуз шуйиш, гьич йигь-йишв дарпи лихрийза.
Хъа хядариз завуъ айи пидийза, 
Зуз гъизилин мурслар хъадаай, кIури.
Дураркан шубариз пенжгар урхрийза, 
КIван мюгьюббат уьбхри дупну дурари.
Хъа гьавайиз узу миннат апIрийза,
Каъ, кIури, йиз къирик дарман гьар дерднан

My къирикан узу ккурттар дирхрийза,
Сагъ ишри пну му алабхьу гьар инсан.
ХЬАДУКРАН  РАНГАР
Элвен, укIу, гъатху, уьру ва жангар...
Удукьурдар кудухну му яв рангар. Ккирчнайганси чюллерикк аьхю гьалвар, Юкьуб тереф балгурува, хьадукар.
Вардин улихь беневша гьюл гьубчIвнийи, Думу рякъюъ вартIан улихь убчIвнийи. КIул за дапIну, хяраз му удубчIвнийи, Чархачиси, гъафну кIурй хьадукар.
Эй, хьадукар, вува фасларин аслан, 
КьятIкьятI дуфна, магьапIан му яв кIваълан. 
Уьру валжгъин кIару дюгмийир заълан  –  
Яв хунча балгурза кIури, хьадукар.
Хъа кьяляхъди имбу рангарра гъафи, 
Лизи кюкйир укIубдин гъвалахъ гъаши, «Учу чйир вуча, – дурари гъапи, –  Безетмиш апIуз дуфнайи хьадукар».
Даркъван кюкйири гъатху лакчар хъахьну, 
Чуру чарар, чюллер вари ккабалгну. 
Гъатху- чуру чарч чюллери гьатIабццну, 
Хялижв гъапIну чпин хулаз хьадукар.
КЮКДИХЪ ХЪАЙИ ГЬАР БАХТАВАР
Вуз дилигну, вуза гьяйран,
Шадвал хъапI вуз гъийин йигьан. Мурад бегьем дубхьнайи кIван, Кюкдихъ хъайи гьар бахтавар.
Гьясрат улар вуз лигура, Шадвалиан л ишури,
ЦIадал-цIадал чиг дабхънайи 
Яв кIажар’ин, гьар бахтавар.
Вари дердер душну кIваълан, Азад духьну кыордун къайкан, Аьлхъюрайи ккжйир хьадан Чагълариъ а гьар бахтавар.
Чуру мяхмар вуяв палат, 
КIанакк ккаяв мичIли вуй лат. Зиин али ккжйирйн гъат 
ЦIаруб вуяв, гьар бахтавар.
Табиаьтдин гюзел вахт ву, Дабалгнайи хьадан тахт ву, 
Му йигъ гъябкъю касдин бахт ву, Кюкдихъ хъайи гьар бахтавар.
МАРХЬ
Мархь убгъура, мархь убгъура, бицIидар, Даркъван мархьликк кIулар ккивуз
гъачайчва! Шадвалиан ничхрар шадди тIирхура, Дураригь ичв ккуни писинчI абгайчва!
Гьарар, кIажар – вари хушди аьлхъюра, 
Машар жикIну, дасмал хилиъ айиси. 
«Мархь! Мархь!» кIури, чиб-чпихъди улхура, Каркар ккивну шид убхъурай балиси.
УкIар-кьалар, гьатIарццну цIабар ккуру, Арагъну а, ялхъвниъ айи шубарси.
Гьарсаб тереф айи безетмиш дубхьну, 
Чюллер айи чуру мяхмар ккипнайси.
Мархь ккебгъайиз завуъ айи писинчIар Фукьан шадди, лиг, рахури тIирхураш! Хьадукар ву, дурариз зат дерд кимдар, 
Лиг, мяълийихъ чпин фициб гьаваз хъаш!
Гъюблан-гъюбаз хъа мархь гужли гьабшибси, КIурмариан штун селлер хъитнийи.
к
Икрар, кючйир мархьли цIиб вахтналанси 
Чан штухъди дижикIну марцц гъапIнийи.
Мархьлин шттар, дюзмиш духьну гъярариз, Гъулан багахь хьайи нирик ктикьну, 
Штун сесер илтIикIну хуш мукьмариз,
Дагъдин селлер гыолихъна рякъюъ учIву.
Хъа алтIабгну, деккучIимир удубчIвну, БицIи баяр- шубар гъаши варн шад. 
Дидик кайи рангар вари ктикьу, 
Мициб гюзел вахт хьадукра даршул зат!
БЮЛБЮЛ
Гюлшан багьдиъ яв мукьмар шад, Хьад дуфну а увуз азад.
Уву рякъюб ву кIван мурад, Хушгелди вуз, я жан бюлбюл.
Улукьна гъи хьадан йигъар, Варидин юкIв али вахтар. 
Тарна чюнгюр гьайи ашкьвар
Вухъди гъюрдар, я жан бюлбюл.
Гьарсаб саягъ мяъли апIуз, 
Вуз ккун гъабшиш, кьувват авуз. Ширин сеснахъ яв хъпехъуз 
Гъит узухьди, я жан бюлбюл.
Яв ерина гъургу Зумруд 
Гьаз гъахьундар, хъимдру умуд. Йисар гъушиш хъана швнуд,
Увухъ хъуркьдар, я жан бюлбюл.
БЕНЕВША
Гюзел багъдин ихь вуйва ярашугъ, 
Pабгру жакьв ув’ин дубхьнайи ашукь, КIуразавуз гьякь, аман, узухъ хъугъ: Гмхьнийза ув’ин гьяйран, Беневша, 
Йиз айитI ай кIван дарман Беневша.
Айиган узуз ихтибарлу яр, 
Гьич саб вахтнара щулдайи йиз юкIв дар,
Вуйнн уву йиз уьмрин хьадукар, Хьадукран сабпи лишан Беневша,
Йиз юкIв шад гьапIу гюлшан Беневша.
КIул’ин аку ригъ алиган мани,
Вари халкьдиз ихь вуйва гирами.
Гьюбгъза яв кефи, фагьум дарапIди

Гъашиза увхьан вархи, Беневша,
Дердлу йигъар йиз ярхи, Беневша.
Хъютарна чIагъар илтIишу уз’ин, 
Уч духьну вари бахтавар хул’ин. Мисибат гъабхи дурари ухь’ин:
Гъахьизу аьхир хулхьан, Беневша, 
Гьадахъзу гьамци увхьан, Беневша.
Вуйва шубарин арайиъ султан, Хьадукарна хьад вуй ув’ин гьяйран. Дарши хил бисрур яв читин йигъан, Гъашияв рангар гъайран, Беневша, Дерднаъ итдазу, жейран Беневша.
Ахъиган узу гъавриъ, вуйи кьан, 
Вахтну гъарагъу мурадар йиз кIван, КадабтIну умуд гюзел ярикан, 
Гъабхиза уз’ина нянат, Беневша, Гъапиза узуз намерд, Беневша.
ХЬАДУКАР
Жиликк ккайи укIарин ччиварира, 
Чпи-чпихъди чпин дерди гьял апIуйи. 
Дих апIури, сар -сарихьан гьерхуйи: Хъубкьнадарин, кIури, девран хьадукар.
Гафар-чIалар мяълийиинди кIури, Жиликк ккайи булагъдин шид ухури. Бабан хабахъ хъайи байси улхури, 
КIури айи варди саб гаф – хьадукар.
My гаф кубкIу вари ччивар дири шул, НивкIан хъергну, за апIури дири кIул.
Акв! Акв! кIури тIау вари укIари ул, КкудучIвуру жилккан, кIури, хьадукар!
БицIи Зумрудра дюн’яйиз гъафнийи, 
Мартдин къанна кьюбдйъ бабкан гъахьнийи. Улар тIаъну, увуз салам гъапнийи,
Жан вари дюн’я шад гъапIу, хьадукар!
ГЮЗЕЛ ДЮН’Я
Гьарган ич кIваз кюмек вува, Мегьебган, гьаз гьялак вува? 
Ич уларин нур-акв вува
ЙикIайрзкьан, гюзел дюн’я.
Яв гюзел, ачухъ табиаьт Балгур, алди чуру палат. Учу кьаназ уьрх аманат, Шадди ув’ин гюзел дюн’я.
Мукьан туври учуз шадлугъ, 
Шулдар увкан инсан гьич тухъ, Ккунш варж йис гьаширихъди улх, Дипуз ккундуш, гюзел дюн’я.
Ихь совет бахтлу халкьариз, ЮкIв шад вуйи инсанариз Вува аба-бабтIан аьзиз, 
Уьбх яв бегьер, гюзел дюн’я.
ГЪВАНДККАРИН  ГЪУЛ
ГьачIабккнаву сивун машнак, ГьудубчIву ригъди туври акв. Гъафи касдиз абццнайи ракк Вудава, йиз Гъвандккарин гъул.
Адлу вуяв уста хупар, 
Гьалвар урхру дирбаш шубар, Гизаф успагьи жигьилар
Айиб ву ич Гъвандккарин гъул.
Ляхниъ мукьуф, чибра устад, 
ЮкIвар ачухъ, гьарган вуй шад, Халачйирин дюн’яйиъ ад 
Абхъна гъи яв, Гъвандккарин гъул.
йигълан-йигъаз бахт ву артухъ, 
Имдар дарвал, вари ву тухъ. 
Фукьан гюрчег гьяйбат хъавухъ, 
Хъана за йибхь, Гъвандккарин гъул.
ФРОНТДИЗ БАЯР РЯКЪЮЪ TIАЪРАЙИ
Гюзел дагълар яв кьяляхъди лигура, Ватандихъ жан тувруш кIури, чан бали. Дагьларира ухьуси дерд зигура, 
Нирар нивгъар духьна, учвухъ ишури.
Азад дагълар хьад хъубкьбиин вуйи шад, Жигьил, живан баяриин бабарси. 
АпIинайчва дада Ватан ихь азад,
ТIирхай завуъ хлинццар хьайи люкьярси!
т
Аьзиз чйир, баяр дявдиз гьаърайи, 
Дишну, дурарин юкIвар дар мапIанай. Душмнар дуркну, саламатди чиб гъюри,
Йиз кьюр гъушну, гъуншдин cap ву, макIанай!
Жан дадайин, дадиз айи cap масан! 
Вуз ккунири уву ули уьрхиди.
Читин вахтна яв яр кIваълан магьаан,
Вук юкIв кубчIвиш, душмнар гизаф йихиди.
Баяр рякъюъ тIаъну, бабар духьнай гъах, 
Кум алдарди дургну айи рачнарси. 
Гъадагьну чпин имбу бицIидар хабахь, 
Дюн’я мучIу гьабхьизуз ригъ алабхъси.
Баяр гъушу, сагъул дупну халкьариз, Хабахъ хъаъну ишурайи бабариз. 
КIул дутIубччвну чпин ккуни шубариз, Ватан уьбхюз баяр рякъюъ учIвнийи.
Чйир, чвйир, бицIи баярна шубар Дурарихъди хайлин рякъюз гъушнийи. Аьгъдрудари чиплан хабар алдагъган, Фила гъюрчва учву, кIури гъушнийи.
Хизандихьан эскрар жара шлуган, 
Марччар, ччилар гъидикьнайси рябкъюйи.
БицIир, аьхюр, майлин канчIхъан хъичIихган, Дявдиз гъягьру кьягьяларра ишуйи.
2 Заказ I6
БАЛИ ДАДАЙИЗ ГЪАПIУ АМАНАТ
Аьхю гъаши аз ад гюзел дагьлариъ, Колхозникдин бай гъягъюрайи дявдиз. Душмандихьан Ватан уьбхюз кьаст ади, 
Чаз ккуни риш аманат гъапIу дадиз.
Гъурбан ишри, аьзиз дада, зу увуз, 
Узу гъягъру рякъ чIуруб ву, жан дада. Аьйиб мапIан гъапну кIури зу увуз, Аьшкьнан дерди аьхюб вуда, жан дада.
Узу ул вуш, яр вуйиз улин нини, 
Йиз улин нини ибта кIваъ, жан дада. 
My дюн’яйиъ варитIан зуз гирами,
Ииз яр ришси хабахъ хъита, жан дада.
Йиз ригъдиси нур туврайи яр гъитну, Гъягъюраза Ватан уьбхюз, жан дада. 
Арчул тереф йиз жандин узухь гъибтну, ЮкIв айи пай гъибтну, жан дада.
Уву дердер, хажалатар цIиб апIин, 
Йиз яр пашман шуз мигъитан, жан дада.
Зегьмет зигну, учвуз саб кьацI уьл ипIин, Гюзет дапIну дустна дуйшман, жан дада.
Уву шиклиз, чIивиризси лигури, 
Гаргар- гаргар уллан нивгьар гъушда яв. Дявдиъ гъайIи ярин дерди зигури, 
Жигьил уьмур бедгьавайи гьапIда яв.
Йирси зийнар цIийи апIуз хъюгъиган, ЦIийи зийниъ кьил алабхьган ургуру. Жигьил уьмур бахтсуз вуди гъубшиган, КIуруб-даркIруб инсандинна дубгуру.
Хьадукар, чвул улдучIвну, кьюрдуъ учIвну, Кьюрдну багъдиз, кюкю адабшв, макIана. 
Ярхи уьмур гьич даршиси улдубчIвну, 
Гъушу дердер гьамус кIваин мапIана.
Мархьар дургъну, деккучIимир удубчIвси, Ургуб рангнан чархра рябкъюз ккундунуз? Жигьил солдтин шикил хьади лицури, ЯгъчIвур йислан чIиви апIуз ккундунуз?

ЖАН ДАДА
Дюн’яйикан пай кадабтIну, Уж’валихъан ул хъадабтIну, АйитI айн юкIв адабтIну, ГьапIин кIурва зуз, жан дада.
Гъудургунда зегьметар йиз, ГъюдучIвунда гьунарар йиз, 
Уж’вал гъапIур, кIваълан гъушдиз, 
Му дюз вуйин, я жан дада.
Дердер, гъамар азуз гизаф. Айиб дар пис касдиз инсаф. Вуйибси кIур, вуз дару гаф Ягь адру касди, жан дада,
Фукьан вува йиз, кIваз ишрин. Аькьюл вуяв гизаф дерин.
Йиз кIван хиял, акв уларин Вуйдава йиз, я жан дада.
БАХТАВАР  КЬАБИВАЛ
Лап кьягьялси жигьил вахтна дилихну, Жвуван ляхниъ баркаллагьар гъадагъну, Пягьливанси гьунар кади дилицну, 
Гьамус эргвал алдапIри кьабидари.
Кьабивалик шадваларра ка гизаф, 
Кьимат ади ишлетмиш гъапIну чан гаф, Юкьна ликар кьабижвуван вуйиш саф, Аьхир уьмур девран вуйи кьабирин.
Юкьуб жвуран кюкйирихьди кабалгну, Баяр, швушвар, шубар, язнйир албагну, Сариз-сариз хайир-уж’вал ккун дапIну, Мициб хизан хьуб бахт дарин кьабирин.
Кьабивализ гьюрмат, гьязат айиб ву. 
Чаз гъазанмиш чав гъапIиш, эгер думу. Гьарсаб багъдиъ ужуб бегьер шлуб ву, Вахтниинди гъуллугъ гъапIиш кьабириз.
Хьадукра тум убзру вахтра аьгъюди, Гъуллугъ дапIну, гъубзур арайиз гъиди. Киву гъелемдиз вахтниинди дилигну, 
My бегьернан эйсйир вуда кьабидар.
Зегьмет дарди, фукIа дяргъюр арайиз, Аьгъю ибшри гьарсар бабна абайиз. 
Мукъун гьар’ин мяхъюн цирклар агайиз Мяхъвра мухъхьан жара апIри кьабир
Юкьуб тереф кюкйир айи багъ вуйси, Жан йиз аба, жан баб кIури хутлари. Варидари гьюрмат, гьязат апIури, 
Чвну бегьер уч апIурчва, кьабидар.
Инсандин нефс аьхюб шулу, аьгъязуз, Йихьай чешне ляхниинди халкьариз. Машгьур духьну ичв зегьметар эллериз Ччвур гъазанмиш апIинайчва, кьабидар.
СИЖАРИ ШВУШВАЗ ГЪАПИ ГАФ
Яв лик балгри, аьзиз балам, йиз хулаз. 
Жан кIван мурад, йиз хулан лампайин акв! Ширин ишри гъуни-гъуншдиз ва хулаз, 
Йиз ккуни швушв апIарзаяв унтIаз мак.
Му дюн’яйиъ узуз айи cap велед 
АпIураза, швушв, ув’ина аманат. 
Ушвниъра яв гьарган ибшри анжагь мед, Уьмур бахтлу хьидияв, гьам саламасг.
Саб гьарик варж циркил шулу аьдат ву, 
Яв циркларра гужли ишри, швушв бабан. 
Дурар гужли хьуб гьаринра кьувват ву, 
Думу гЬариз гъуллугъ апIин, швушв бабан
Лихру каедин жан шулу сагъ, фунра тухъ, 
Намус кIваълан магьапIан гьич, щвушв бабан. 
Яв зегьметтIан жараб ккун мапIан артухъ, 
Яв зибдиккра берекет шул, швушв бабан.
Нефе аьхю дапIну, усал ляхин дарапIди, Кьягьялиси уьл ипIина, швушв бабан.
Зегьмет дарди гъибихъу уьл дирипIри, 
Яв веледар вердиш апIин, швушв бабан.
ДАДАЙИ ШУРAЗ
Аьзиз балам, увхьан жара шулаза, 
Уву бахтлу хьупак мижра кивраза. 
Хъебехъ узухъ, жан риш, увуз кIураза:
Гъушу хулаъ гъадабгъ баркаллагь, дадин, 
Ву бахтавар духьну ккундуш, жан дадин.
Жилир ккундуш, хизанра яв ккун апIин, Зегьмет зигну, увуз саб кьацI уьл ипIин. Кьягьялиси эдрегри ля хин апIин, 
Хизанариз уву ккун шул, риш дадин, Латаркккра яв гаф даршул, жан дадин.
Хулан аьхюр гьамус сижар яв шияди, 
Дугъу увуз бирмиш, буйругь апIиди. 
Дици мапIан, гьамди апIин, швушв, пиди, Сижарин гаф, увуз гъаля, бис, дадин, 
Дугъазра ву дада йипа, жан дадин.
Жарадариз хулаъ гьабши гаф макIан, 
Увуз гафра гъюру ляхин гьич мапIан. 
Ужуб ккебкну, чIуруб арайиз мабхан, 
Увуз гъ апи сир яв кIваъ уьбх, жан дадин, Дидира уву уьрхиди, риш дадин.
Уву гъягъру хал ибшри чав бахтавар, 
Ибшри яв юкIвра шад, дарибшри гьич дар. Ургур балихъ ишри увуз ришра cap, 
Узура шад шлуси ув’ин, риш дадин, 
Яв ккабалгу бахтлу хул’ин, жан дадин.
Гафар апIин цIиб, метлеб аьхюб кади, Аьхюр, бицIир – вари хизанар ккунди. Эргундаза, аман, дада, зуз дарпи, 
КIубанди лих гьарган арфси, жан дадин, КIул зади лиц намус кади, жан дадин.
ДАДАЙИН  НАСИГЬЯТ
My дюн’яйиз уву дуфну гъягъяйиз, 
Гьякьна нягьякь жара апIин аьхириз, 
Саб гаф кIайиз, фициб вушра, жарариз, 
Вук кубкIиш лиг фици шулуш, дадайин.
Гаприн зиян аьхюб вушра, сагъ хьибди, 
Гафнан зиян сагъ хьибдар – гъибт кIваинди ЧIуруб мапIан, ужуб гаф пуз ккимиди, 
Увуз чIуруб дубхьну ккундарш, дадайин.
Дюн’яйин зат девлетна мал ккун мапIан, Зегьметнахъ юкIв хъивну лих, бизар махьан, Жарариз а, узуз адар мал макIан, 
Намус аьхю девлет вуда, дадайин.
Тямягь дапIну, яв инсанвал мудубган, 
Увуз тувдарш, жараринуб ккун мапIан,
ГъапIу уж’вал дупну, мубган маш дугъан, Гъибт яв кIваъ уьбх – юкIв аьхюб ву,
дадайин.
Варж гафнакан, фагьум дапIну, саб гаф йип Гъебхьур яв гаф дид’ин уву шад хьуз гъит,
ЧIуру фикир кIваз гъафибси гатIабхь, дип, 
Яв юкIв гьарган шад шлуси, дадайин.
Учв гъачIишра, ччвур дудрубгдар а гизаф, 
Ччвур дарчIириз бахтавар пуз шулу сарф, 
Гьарган гъубзру халкьдин ушвниъ дугьан гаф, 
Дицир велед хьуб саб бахт ву, дадайин.
Ватан, дада, уьл саб гаф ву аьгьюриз, 
My шубуб гаф кIваинди гъйт йикIайиз, Гыормат апIин майил-мадат, аьхюриз, 
Ккун шлуси уву дурариз, дадайин.
Вардиз сабси аькьюл, сагъвал тутрувур, 
Аьжуз касдиз кюмек апIин, тув сабур, 
Бахтсуз духь ну гъяркъиш, рякълан улдугур. 
Хил дибисну, дюз рякъюъ тIаъ, дадайин.
Увуз девлет ва аьхю гъуллугъ гъашиш, 
Фурсна дамагъ мапIан, духьну ягъалмиш.
Салам тувну, яв багахьна cap гъафиш, 
Тамам апIин чан кIван мурад, дадайин.
Жанра гьяйиф мапIан Ватан бадали, 
Дици апIуз буржлу ву гьар агьали. 
Багъри дада шад anlyp кьягьял бали 
Гьацир бализ гъурбан ишри, дадайин.
ЮкIв улубкьну, уву cap яр ктагъиш, 
Думу кIваъ ит, вара мапIан яр дигиш,
Эгер учвкан cap имиди, cap гъачIиш,
Гьадгъван рякъюъ яв уьмур тув, дадайин.
Дуст гъидисиш, думу чвеси ккун апIин, 
Увуз кIваан яв дуст лайикь вуш якьин, 
Зегьмет зигну, увуз саб кьацI уьл ипIин, 
Намус кIваълан гьадрапIди яв, дадайин. 
ДАДАЙИЗ ЙИП
Йиз гьялнакан увхьан дадайи гьерхиш, Увуз узу рякъбакан суракь гъапIиш, 
Фици вуйи йиз шуран гьялар, гъапиш, 
Ужу ву йип, шад хабар тув дадайиз!
Яв риш илим тувру багъдиъ деъна, йип, Гюллер чахьан ярхла дар, багахь гьа, йип, Ккададаъри дарсар ахьа хъивну иб 
Дерин илмар дургъура, йип, дадайиз!
Гьич риш гъахи дада пашман даришри, Дишагьлийиз урхуб гьаз ву, дарипри, 
Дерд кIваъ ади, пашман вуди дилицри, Аьхир уз’ин шад шул учв, йип дадайиз.
Дирбаш велед хьуб мумкин дар, йип, усал, Рякъюрдар дугъаз дюн’яйин девлет, мал, Ширин дада деънайи жвув гъахи хал 
Дипну урхуз гъушйган, йип дадайиз.
Дадайиз йип: шуру дердер апIидар, 
Лазим гъабшиш, дугъу уьлра ипIидар. Улар арццну, чIуру рякъюз лигидар, Намус кIури лициди, йип дадайиз!
ККУНИВАЛ
Мюгьюббатнан дердер, гъамар айиган, АйитI ай юкIв цIа кабхънайси убгуру.
ЦIин зегьметра хъана гъати гъабшиган, Аман дада, кIури инсан ишуру.
Киву гьари гьич саб бегьер даржиган,
ЕкIв гьадабгъну, багьбанчи гьар алдабтIу. ЦIадал-цIадал нивгь гъябгъруси ишруган,
КIул за дапIну гъудужвуз чаз ккун гъабхьну.
Дурхни гьарин цирклар, кюлер кадатIну, Сарун дидик гъудужвру миж камдайи. Пичраъ дурар кум алдарди ургруган, 
Суза хъади гьарра ибшуз хъюбгънийи.
Я багъбанчи, гьаз ийсафсуз гьашада? Думу багъдин вуйида яв ярашугъ. 
Фици думу, бейнава гьар, алдабтIва?
Думу вуйи яв уьмрин батIь, узухъ хъугъ.
ДЮН’Я
Дишагьлийин ву кIван мурад Велед бахтлу духьну, хьуб ад.
Багъдин бегьер гъябкъган, шул шад, АпIина бул бегьер, дюн’я.
Гъяркъну фицдар кьягьялар вуз, Лайикь вуйи асланар кIуз. 
Гьяйиф дарнуз дурар йихуз 
Я жан инсаф адру, дюн’я.
Гьаз гьяракат кавук мукьан? Хъебехъ, увуз сир тувган кIван. Иццурада йиз юкIв, аман, 
Жан ич карван сарай, дюн’я.
Дяви кIуру ичв аьламат Аьгъю гъапIу касдиз нянат. Иблисдик пис шул гьяракат Пуч aпlyз яв бегьер, дюн’я.
КЬАН ГЪАБХЬНУ
Хьадукра ву тум алабхьуз хъуркьундарш, Кьюрдну хутIлиз тум хьади уву мягьян. 
Жигьил вахтна увуз яв пай ккубкьундаш, Кьялхъян душну, хъа наши йиз пай, макIан.
Гьарсаб шейънан девирна вахт айиб ву. Вахтниинди яв ляхин кьяляхъ мапIан. 
Гьарсар каедин чан бахтнакк ул ккайиб ву, Хъанара шул, дупну, кьяляхъ ву махьан.
Фагьум дапIну, алдабгъ уву гьарсаб лик, 
Ва намус уьбх, яв машназ нач даршлуси. Марцциб ибшри бабу бализ туву никк, 
Гьярам кабхъну, гьялал имдар, даркIруси.
Совет Ватан лап дадаси ккун дапIну, Варидари увуз кьягьял кIуруси.
Вари уьмур; халкьдин рякъюъ сарф дапIну, Архаинди дюн’яйилан гъягъруси.
ЖИГЬИЛИЗ
Ккунидариз наан ашра гъайгъу дар, 
Ярхлаъ ашра дурар айи манзилар. Мюгьюббатди саб дацIнайиган юкIвар, Хьадси шулу, йиф дабхънашра жигьилиз.
Жигьилвалихъ. чан къанунар хъайиб ву, Дюн’яйиъра гьякьна-нягьякь айиб ву. 
Яр ктагъиш, думу гъитуб аьйиб ву, 
Аькьюл, абур фу вуш аьгью жигьилиз.
Жигьилвал ву гьар инсандин хьадукар, 
Кюкдихъ хъайи багъси вуйи бахтавар. 
Гьяйиф, уьмрин гьубшу вахт кьяляхь гъюрдар, Дерия гьюлра кьамкьрнхъди ву жигьилиз,
Йиф дабхънайи чюллериин шул гьяйран, КIул за дапIну лицурайиси жейран, 
ХъапIру шадвал чюллериз лигну девран, Жан сагъ вуди, юкIв шад вуйн жигьилиз.
БАХТАВАР ВУ ПУЗ ШУЛУ
Дюн’яйиин жан сагъ вуди гъилициш, Ляхнихъ чан юкIв хъади, йигъ-йишв
гьилихиш, Намус ва гьам ватан кIваълан гьадраиш, Гьадир касдиз бахтавар ву пуз шулу.
Ушвниан удубчIву гаф ширин гъапнш, 
Аькьюл, асул, чан фикир дерин гъашиш, 
Чан хайирси халкьдин хайир ккун гьапIиш, Хъасин дугъаз бахтавар ву пуз шулу.
Улхру вахтна гьич пуликан дулухиш, 
Девлетнаъ ул адарди, учв гъилихиш, 
Халкьдиз уж’вал апIбахъ хъергну гъилициш, Гьадму мерддиз бахтавар ву пуз шулу.
Хьадну багъдиъ рабгру жакьвси рахуруш, Гьарсар касдин хайирнакан улхуруш, Эдрегди, юкIв хъади ляхнихъ, лихуруш, –  
My игитриз бахтавар ву пуз шулу.

БЕГЬЕР ДАРЖИ ГЬАР
Жан шад багъдин ширин йимкш, 
Яв дад узуз улупдара.
Вардин бегьер гъабхьну битмиш, Ву мураднахъ хъубкьдардава.
Кюкю дапIну, бегьер дархи My гюзел гьар ебццураки. Уж’валихьан дубхьну вархи, ЮкIв кIаруди ибшураки.
Гюзел багъдин укIар-кIажар, Кюкдин бегьер вуда ичв бул. 
Йиз багъди гьич бегьер гьабхдар, Мухриъ абхъна йиз уткан кIул.
Шемшат улар, мишанайчва, ТIаъну лигай шад дюн’яйиз. Узуз адар макIанайчва.
Бахтлу ишри йип айириз!
ЦIАР ГЪИВУ ГЬАР
Ургуд йис вуй му багъдиъ гъелем кивну, 
Чаз багъбанчи лигури, гьяйран духьну, Гьари бегьер тувур кIури, миж кивну, 
Гьич ккундайи му гьарлан ул алдабгъуз.
Гъелем хъубкьну, саб гюзел гьар дубхьнайи, КIажна кюкю кьадартIан артухъ али. 
Бегьер тувган чан гъвалахъ хъай гьарари, 
Аьгъю шул учв багъбанчийи алдабтIруб.
Гафар, чIалар му чан гьаркан апIруган, Вари дидин гюзелвализ лигруган, 
Гапур хьади гьар алдабтIуз гъягъруган, Уларлан нивгъар гъушу багъбанчийин.
Зиян дапIну, гапур кIваан гъябгъиди, Дидин гъвалахъ хъайи гьарар ишиди! Багъбанчийи чаз хъа жара гьар кивди, ЮкIв адабгъу гьарин дерди зигайчва.
ЦIа кабхъишра, ургуразу, ваъ, макIан, 
Яв дерд дупну, жарадар зат шад мапIан. Читин вахтна уву аьжуз зат махьан,
Сабур апIин, гьапIру, бегьер даржиган.

Ккунирихьан жан илмиди гьадахънуш, Чагълариъ ади инсандин хал ккадабхънуш, Бегьер дархи гьарси уву алдатIнуш, 
Пичраъ шшш зулум вуда, бейнава.
Дюн’я гизаф гужар, зулмар айиб ву. Асланарра читин йигъаъ гъашиб ву. 
Тахсир кутру швнур кьягьял гъачIиб ву. 
Жан гъебццу гьар, ву гъубгишра мишана.
Хуб ужу вуй, уву бегьер гъабхнийиш, 
Бегьер тувру вахт хьайизра гъабкIнийиш. Аман, дада, узу гьапIза гъапнийиш 
Мукьан гужар яв кIул’ина дарфиди.
ДИРИШРИН
Гафар-чIалар яв дарагъну кючйириъ, 
КIуруб-даркIруб гьудубгу кас диришрин. Футначйирн гафар, хьайи уьлчйири, 
Дарпи гафар ибахъ гъайир диришрин.
Дюн’якьан кIваз ккун гъаширхьан гьадахъган, 
Хъа думу кIваин гъаши кас диришрин. 
Зегьмет зигну, гъабалгу хал ккадабхъган, 
КIваин аьхю зийнар алир диришрин.
Сар Аслиси, cap Керемси ургури,
ЦIа кутIубшвру кас адруган диришрин. ГъапIу зегьмет жвуван улхьан дубгури, Мализ эйси адру бенде диришрин.
Кьаби духьну, жан аьзариъ абхъиган, 
Иццру ликар тIиршрур адрур диришрин. Кьадар дубхьну, му дюн’яйлан гъягъруган, «Дада!..» кIури, ишрур адрур диришрин.
ФУТНАЧИ
Жарадарин сирар гьарган агури, 
Шли гьапIраш, суракь чавра апIури, Гьарган жвуван дердерикан улхури,
Бахил хьуб яв дюз вуйинхъа, футначи.
Гьаз гьерхрува: фулан инсан фицир ву? Аьгъю апIин сабан фицир вуш уву. Гюзгдиан ву яв къаматназ дилигну, 
Хъа жарадар сифккан апIин, футначи.
Гъит, гатIабхьа му усал яв хасият, 
Игит инсан гизаф дулухур, хъугъ, зат.
Гьарсар инсанди гъит чав абгри чан бахт, 
Яв хизандин гьайгъу зига, футначи.
МапIанва халкьдиз фу аш ахтармиш, 
Тухъ шидина жарадариз мал гъабшиш? Увуз адар кIури, уву ккундуш иш, 
Дугъри ксар сикинди гъит, футначи.
АЬРБАТАН ДИШАГЬЛИ
Фагьум дапIну, вуз дюн’яйиъ уьл ипIин Увхьан цглукьан’уж’вал "ва рягьим апIин.
Яв веледар бахтлу шиди яв якьин, 
Гьаму ляхин кIваин гъибтиш, дишагьли.
Яв пис ният гизаф зегьер кайиб ву, Фукьан хизан масу тувда – аьйиб ву. Аьрна намус гизаф кьимат айиб ву, 
Яв ушв уьбхя, эй аьр адру дишагьли.
Жилир ужур, чйир писдар гьаз ишри. 
Чйири кIур: «Бахтлу чве, яв кIваз ичIри!» Метлеб вуйич: абайин бай сагъ ишри, 
Чйир чвуччвуз масу туврнн, дишагьли.
Фукьан уву чIуру фикрар яв гъапIиш, Хизандикан гьарган чIуру гаф гъапиш, Уву ужур апIуз увуз ккун гъашиш, 
Аьхир уву ужуз шалва, дишагьли.
Гъач, уву яв жилир масу мутуван, 
Яв веледар архайихьан ву мапIан: 
Узуз майлар герек адарзуз, макIан,
Арха аьгъю хьуб девлет ву, дишагьли.
Девлет ккундуш, ляйш апIин эдрегди, Ляхнира яв юкIв шад anlyp, жан ижми. Хилар гъизил ишрияв, хъа юкIв марцци, Гьадму аьхю девлет вуда, дишагьли.
ГатIич-гатIич усал гафар апIури, Жарадари вуз фу тувруш, лигури. Гафар хьади мягьла-мягьла лидури, Халкьдин кIурбар цIибди чIвуркьа,
         дишагьли.
Усал ляхнар игитвалси дибисну, Халкьарин сир аьгъю дапIну, дилицну, Дару гафар сариз-сарилан дупну, 
Уву ул’ан идипдава, дишагьли.
Аьхир учу увхьан ярхла гьергунча. 
Гьамус нивкIан учу якьин хъергунча. 
Фу ккундувуз учкан, – кIури гьерхунча, Аьрна аьдаб фу вуш аьгъдру, дишагьли.
БитI дардава, мукьан зегьер хъребчуз, Мигъитана учхьан гъипIуб эдебчуз. Гьязур вува вардин хулар ккедерчуз, Инсаф адру, яр аьрбатан дишагьли.
    ЮКIВ АЛИ ЯР АЙИ КАСДИЗ
Мюгьюббатнан гюзел багъдиз Кьюрдра хьад ву, хьадра хьад ву. Фукьан дердер ашра, шад ву 
ЮкIв али яр айи касдиз.
ГъапIу фикир шулдар гьяйиф, Гъабшишра жан гизаф зяиф. Мани шулу, ашра лап йиф, 
ЮкIв али яр айи касдиз.
Хлинццар хътарди тIирхуру, Эдрегди йигъ- йишв лихуру, Ярхлаъ ашра, сес ебхьуру ЮкIв али яр айи касдиз.
Табиаьтдин гьар вахт ккун шул, ХътабтIдар дюн’яйихъан ул, 
Вазар, ригъар кюкйирси шул 
ЮкIв али яр айи касдиз.
Дахъган ахникк нивкIра дяргъюр, Хиялариъ думу ахъур, 
Улиз жара кас дярякъюр 
ЮкIв али яр айи касдиз.
МучIу йишвра йигъси рябкъюр, Варидариз бахтавар кIур, 
Гьич сабдикан хабар даршул 
ЮкIв али яр айи касдиз.
КIваъ шулу чан хиялар бул, Кюкйириин юкIв шул машгьул, Яр дярякъиш, чаз тIагъру шул ЮкIв али яр айи касдиз.
АЛАГЮЗЛИ
Гьар шуран мас хъайи кушар Хъайир ву йиз алагюзли. Лицруган, жейрандиз ухшар Айир вуйиз алагюзли.
ШулдайкIан йиз дердназ дарман, ЮкIв дар вуйиз, алагюзли. 
Ишбу хъимдар узухъ аман, 
Инсаф апIин, алагюзли.
АьлхъюйкIан, йиз дердер гъапиш, Гьургу уз’ин алагюзли?
Сир пуз дарши, узу гъачIиш, ДидикIнайиз, алагюзли.
Узу я гьюр, я гьич дяргъюр, 
Вахт чIуруб ву, алагюзли. 
Гюлле кубкIган, кIарза яв ччвур, Жарарин ваъ, алагюзли.
Дафтар диву йишв кIарза йиз, 
Вуз хъял дарфиш, алагюзли. 
Узу дарфиш, вас’ят вуйиз –  
Йиз дердер уьрх, алагюзли.
Узу дарфишра, бахтлу йихь –  
Жвув шад вуйган, зуз «язухъ» йип, Метлеб вуйиз, алагюзли.
Йиз рюгь шад шул, алагюзли.
Гъизилгюлин сагъ рангниин Ашукь вуза, алагюзли. 
Алир гьарган саб гафниин 
Сар ву гъяркъзуз, алагюзли.
Илдандин юкIв, лекесуз ригь, Баркаллагь вуз, алагюзли. 
Гюлле кубкIтан, anlapзa чIигъ, Увуз ебхьур, алагюзли,
Рякъ терс дубхьну, эгер гъачIиш, Рягьмат аьбкъин, алагюзли. 
ГъакIну кIури, хабар гъебхьиш, Узухъ иша, алагюзля.
       УВУ НАКЬ ГЬАЗ ГЪАФУНДАЙВА?
Гъи юкIв вуйиз, риш, гизаф дар. 
Яв тай, хъугъ, дюн’яйиъ адар. 
Рякъ уьбхюри, деънайза cap, 
Уву накь гьаз гъафундайва?
Ккунирин сир даршулин саб? Фукьан тувда узу аьзаб? Ккунивалин хьади шараб, 
Уву накь гьаз гъафундайва?
Сад йигъ гъабши йистIан ярхи, Шуз мигъитан увхьан вархи. Гъидритарза, риш, ву дархи, Йипа, накь гьаз гъафундайва?
Уларилан гъяри нивгъар, 
Ачухъ дюн’я дубхьна кIваз дар.
Яв кIваз ичIри, жан ккуни яр, 
Уву накь гьаз гъафундайва?
Дахаргну лап уву рякъюз, Хъюгъза, Межнун духьну, ишуз. Сирар хьади, увукна пуз, Лицруган, гьаз гъафундайва?
Гъи гьюб’инра вуза лап шад, 
Вува, риш, хъугъ, йиз кIван мурад. Йипа, увуз вуйиз лап дад, 
Уву накь гьаз гъафундайва?
ККУНИР
Ригьдихьди тевган зу йиз ккуни яр, 
Йиз ккунир ригътIан акуди гъяркъзуз.
Ригь йишвну жин шул, ярин акв дубгдар, Дюн’ятIан нурлур йиз ярси вуйзуз.
Тевган уву, яр, вазлихьди йишвну, 
Вазра йиз яртIан мучIуди вуйи. 
Фикрикк ккахънайза айвандикк дусну, РигътIан аку яр кIваина хури.
Ву вуйиган ригъ, шулаза, яр, ваз, 
Яв хуш нурари узура ургри.
Жан вуй такабур, ашкьвин хилиъ саз, Узухьинди лиг, яр, яв кIваз ичIри.
Ккунивалин шараб айи жямриан, 
Яв хил’ан шараб узуз тувдава.
Мюгьюббатдин шараб кубкIу жямриан, Аман, кIури, суза зигуз гъитдава.
ГЪУРГУ КАС
Эгер увуз ккунир кьисмат гъахьундарш, Мюгьюббатдин цIира уву гъургундарш, КIваъ айи сир жарадариз гъапундарш, 
Уву аьхю кьягьял вува, гъургу кас.
ЮкIв улубкьну, кIваан сир пуз даршули, Йишвар, йигъар гьаънуш уву ишурй, 
Саб вахтнара яр кIваинди аьлхъюри, Гьаубра саб гьунар ву яв, гъургу кас.
Гъубгу кIвакан гъургу касдиз хабар шул, 
ЦIа кабхъурин кIваин аьхю гъабар шул. Дюн’яйихъан жигьилинна хътабтIур ул, Хьадукар кьюрдуз илтIибкIиш, гъургу кас.
Намус кIури, уву йисар адаънуш, 
Багъдиъ бюлбюл жакьв рабхруси гъарахнуш, Ккунирихьан жан илмиди гьадахъйуш, 
Уьмрин аьхир гьюжран ву яв, гъургу кас.

БИЗАР  ВУЗА ДЮН’ЯЙИКАН
Ягъли сивуъ сарди гъузу, Эй, авара дагълу жейран,
Уж’влар дапIну, бахтсуз гъаши, Дерднакк ккайи, гьапIза увкан?
Зегьмет зигну, мукь гъапIиган, ГъапIу мукьаъ мурта дархи. Намерд касдин кIул гъибисган, Аьхю тахсир жвувак гъаши.
Гъулариан гъулаз дурхну. Гъушу гъулаъ бина дарши. Аьзиз дада, жвуваз кIуру Бедендикан тики дарши.
Багъдин бегьер чагьлариъ ай, ЦIару йивну, гьабхьну батмиш. Хьадукар, хьад улукьишра, 
Чвну гъафдар хилиз йимиш.
Заказ 16
ЮкIв улубкьну, яр гъидисган, Дюн’я йизуб вуйси вуйзуз. 
Яриз узу ккун гъашиган, 
Узук хлинццар кивси вуйзуз;
Ригь. удубчIвну, йигъ вуй гьяйран, Ригъдин нурар вуйи мани. 
Дагълариъ ай хам жейран,
Гъапнийи зуз ккуни яри.
Ииз яр вуйи ич гъуншдин бай, Ккундийиз кIваз думу гизаф. 
Дих гъапIиган, кIурур зуз гьай, АпIуз ккуни ярихьди гаф.
Кыгсмат дубхьну ккебгъча ич хал; Байра, ришра гьахьний уз уз. 
Хъюгъча хулаз уч anlyз мал, Пягьливнарси шадди лихуз.
БУЛАГЪДИИН
Гъи зу ухди хъергзу нивкIан, Агъзур хиял гьубшдиз кIваан. Хъивну гъюнихъ гвар, ич хул’ан Гъушза шид хуз ич латаккна.
Латан зиихъ дугъужвнай cap, 
Буй вуй шумал, ичв чинар гьар. Асккан ккиву аку ахсрар 
Гъафиси вуй ич лат’ина.
Сабан бализ узу гьяркъдар, Дугъан хиял вуйи ахсрар. Гъудургганси юкIв али яр, Агуз дуфнайи лат’ина.
Аку хядраз тувну салам, 
Улихь гъущу, йивну кладам. Дахъну имий гьулан аьлам, 
ГучI гъабшизуз гъюз лат’ина.
Булагъдин шид вуйи марцци, Шуран уллан гъубшу нивгъси. 
За дапIну кIул асландиси 
Багахь гъаши бай лат’ина.
Шид кIурмиан гъюрайи бул, Ис дапIнайи асланди кIул. Каркаъ айи шит’ан зук ул КубкIу лат’ин дугъужвнайи.
Бай гъудужву шид дурубхъи, Каркаъ шит’ан узуз лигури. 
Иту чан кIваъ зу штухъди, 
Узу гъухъси, шидси, лат’ин.
За духьну бай, гъапи узуз: 
Фу читин вуй, риш, ву агуз, Шараб тувда нивкIукди зуз Гьаму ухьу али лат’ин.
Шюкюр, хъуркьза метлебнахъ йиз Адабгъдаза метлеб кIулиз.
Аку хядси йиз улариз Гъяркъюнзуз риш гьаму лат’ин.
Булагъ ибшри Абукевсер, Зуз шарабди туву эсер. 
Ихь ширин гафарин сесер
Гьарган ебхьри ихь булагъдиз.
Ширин-ширин сюгьбат ярхи, Шуз мигъитан ухьу вархи. 
Динж шидарза, риш, ву дархи, КIваъ итза ву гьаму лат’ин.
Халкьарихьан начди йигъну, Гъабгза булагъ аман йишвну. ДахъумитIлан нивкIан дяркъну, Гъафир вуза му лат’ина.
Гьамус, риш, вуз вуйиз миннат, Зегьметназ йиз тува кьисмат. Увайсийин айир къамат, 
Зуз жаваб тув гьаму лат’ин.
Шуран жаваб
Фагьум апIуз ча, бай, зуз вахт, Мукьан рягьят бихъурин бахт. Аби, бабу гъабалгган тахт, 
Жаваб хурза вуз лат’ина.
Дурари зу тувра сариз: 
Йиз абайин чвуччвун бализ.
Фу кIуз шул узхьан дурариз, ГъачIиш дурари зу лат’ин.
Ихь гьаму сир аьгъю гьабшиш, Шураз ккунир айич гъапиш, Хъубкьайизра гьар’ин йимиш, АлдабтIурда гьар кьаблиан.
Гьаму гафар дапIну жара, Дархьбаз, шураз адайи чара. ЮкIв улубкьу бай бейчара, Гъах духьнайи гьаму лат’ин.
Риш, гвар хъивну гъюнихъ, гъушу, Ададабхъи айтIан гьишу. Фейжандиан шараб дубхъну, 
Бали карк’ан туву лат’ин.
Имдин бализ anlyp маш чIур, 
Думу ккуни шуркан улхур, 
ДапIну тяриф, аьзиз чве, кIур, 
Чан юкIв гъибтну балихь лат’ин.
Имдин бай вуй гьюрхюр тархан, Абиз айир cap, хулан хан.
Рази гъаши гъулхган шуркан, Гьамус дюз щул латан севде.
ЯР
Я бай, увуз кIури аза: 
Адабгънава йиз юкIв айтIан. 
Узу нивкIхьан гьаз гьапIунва? Жвар йивурада йиз кIваан.
Гюзел багьдин гьарин кIакIнаъ Рахураза бюлбюл жакьвси. 
ЮкIв али яр итну йиз кIваъ, Ишураза увухъ, Лейли.
Йихьа Керем, вуза Асли, Шараб айи фейжан, яр, бис. Гъюдран улар ув’ин алди, Гъушунда йиз гъи ургуд йис.
Завуъ айи хядси аку, 
Чаза зуз пай яв нураркан. Хядарихьди теври уву, Адайи сир дурарикан.
ЮКIВ ГЪВАН ДАРКИ
Хьадукар лап вуйи гюзел, шадра вахт. 
Му вахт рябкъюб инсандинна вуйи бахт. Кюкйирихьди дабалгнайи цIийи тахт,
Му девриин шад даршуз, юкIв гъван дарки.
ЮкIв али яр улихь хьайси улхури, ТIирхурайи укIариин ппазиси, 
Гьяйран духьну табиаьтси аьлхъюри
Му гюзелвал дярябкъюз, юкIв гъван дарки.
Пягьливанси жилариин ергури, 
Яр гъилицу шил абгурй, лицури. 
Му дюн’яйин гюзелвализ лигури, 
Ккунир кIваълан гьауз, йиз юкIв гъван дарки.
ЮкIв улубкьну, кьисмат дарши, яр, – кIури, Йигъар, йишвар гьаъри, гьарган ишури.
Яри жарар гъахиган, зу дурухди, 
ДутIрубкIдира гьубзуз, йиз юкIв гъван дарки.
ЙИЗ ЯРИЗ
Вагъдиъ бюлбюл жак’ьвси айи рабхури, Тъурбан ишри, яр, яв ширин сесериз.
Узу гъяркъган, инчI ккадапIну аьлхъюри, ИчIри зу, яр, гьадму гъюдран улариз.
Шумал буйдин гьахьнийиза яв гьяйран, Асландихьди тевнийиза яв къамат.
Уву рякъбахъ тамарзу ву яв жейран, Мегьергана узхьан ву, йиз аманат.
Мюгьюббатнан шараб айи фейжан бис, ЮкIв али яр, зу яв хилиз туврайи. 
Чирагъ кабхьун ву убгури ургуд йис, 
Вуз лигури кюкюси убкъурайи.
Чиг хюрчабнин хил’ин али ппазиси, 
Гарграри сес апIругана хъебехъа. 
Ригъдин кьяляхъ хъакIабккнайи вазлиси, 
Увуз чан кIван сир кIуруган, ккебехъа...
шил
Йигъарна вазар, жигьил вуй чагълар Гьаъдаза, йиз яр, уву кIваинди. 
Кьюрд вуйиганси мани хьадукар, Гъилицдаза, яр, яв шил абгури.
Кьюрднура лизи бамбагсиб йиф’ин, Гъилицунза, яр, абгури яв шил.
Эй риш, парс гъивда уву йиз кIваин, Миннат гъапIишра, бисдара йиз хил.
Завуъ ай лизи дифаригъ гъяркъзуз Девйирин карван дубшнайибсиб шил. 
Яв шил завариъ дибрихъган узуз, Аьхириъ кюмек гъабшида зуз жил.
Пери, первена гьапIдава узу, 
Яв шил гьибихъзуз йиз кьюб гарцIлиин.
УнтIаъ уларкан булагъар дапIну, Ифди хюч дубхьну айи кIваин.
Завуъ ай аку хядраз гъилигза, 
Эй йиз юкIв али яр, Зюгьребани.
Яв рякъ аьгъю шуз астроном шуза, СацIибкьан йиз юкIв апIуйиш мани.

Аьйиб мапIан, яр, ургура кIури, 
Асли хъутургу, Керим дуругрин? ГьапIарза уьмур, риш, вухъ ишури,
Багъдиъ цIар гъиву гъелем дурубкърин?
Даккнириз, зу ккун йихь, кIубра дюз дар, 
Вуз ккуни Аслан Шалбуздагъдиъ а.
Бахтлу ишривун, аман ярдигар, 
МакIана узуз, уву кIваълан гьаъ.
Уву ккунирин шилнаъ ахъиган, 
Яв бахтниин зу шадвал апIурза.
Ву мюгьюббатдин шараб убхъруган, 
Зу зегьер айи фейжан бисурза.
Зюгьребани – Венера  (хяд.).
                                         УВУЗ ЙИЗ ЯР ГЪЯРКЪЮНДАРИН?
Чинар гьариз буй ву ухшар. Жигьил вуйир адай яшар. Дярякъри, юкIв дубхьнайи дар, Дифар, йиз яр гъяркъюндарин?
Гафар anlpy гизаф сикин, 
Дюрхну айи хулаъ эркин. 
Нурар айи машнаъ ригъдин, 
Эй ваз, йиз яр гъяркъюндарин?
Ширин-ширин anlpy сюгьбат. 
Вари халкьдиз ай мюгьюббат. Камаллу риш вуйи гьелбет, Ничхрар, йиз яр гъяркъюндарин?
Гъюдран улар–унтIаъ гьяйран, Хилихъ гъюбхю хаму жейран. 
Хьади гъушу мурадар кIван, 
Рякъ, вуз йиз яр гъяркъюндарин?
ККУНИРИХЬАН  ГЬАДАХЪДАЗА
Йиз юкIв али Гьюри-мелек, Тадагъда йиз, аман фелек. Ччвурра вуйи Угълангерек, Духну, яснаъ ахъундазу.
Зуз ккун дубхьну, ктабгъу гюл, Кюкйирихьди дабалгнай чюл.
.Хас’ят умун, юкIв гегьенш гьюл, Эллер, узхьан гьадахъда йиз.
Йип, му вуйин, дада, инсаф? Хъимдарда зухъ кIуру саб гаф. Чюлиъ ахъза йивури даф?
Хил Межнумдин хилиъ ивну.
Ичв такабур, гъюдран ериш, Багъдиъ хъубкьу таза йимиш. Хъутругъарчва, эллер, гьапиш, Хиллан ппази гьебгунда йиз.
Ичв такабур дагълу жейран, Мухриъ кабхъну гъатху мержан, Зем-земдин шид айи фейжан Абхъну хиллан гъюбгъюнда йиз.
Асли дукIну, Керим гьаз ву? 
Думу симар алдру саз ву. 
Ширин гъузну, Фяргьят дукIну, Узкан Фяргьят гьаз гьахьундар?
ЮкIв улубкьну кьисмат хьайиз, Гьадахъзу, яр хулаз гъяйиз. 
Риш ву ккунду увуз кIайиз, 
АйитI багърум гъубгунда йиз.
Ригъ алабхъну, йигъ ву сирин. Дердер гъашида йиз дерин. Гаргар илмиди йиз хил’ий, 
Ппази хиллан гьебгунда йиз.

